Bahan alternatif tampal jalan berlubang

DEWAN Bandaraya Kuala Lumpur
(DBKL) sedang meneliti penggunaan
plastik terpakai dan kaca sebagai
bahan alternatif untuk menampal
jalan berlubang di ibu negara
dalam usaha mengurangkan kos
penyelenggaraan dan menyokong
inisiatif bandar raya hijau.

Datuk Bandar Kuala Lumpur,
Datuk Seri Dr Maimunah Mohd
Sharif berkata beberapa ujian
rintis telah dijalankan di kawasan
perindustrian bagi menilai ketahanan
bahan tersebut berbanding bahan
konvensional seperti bitumen.

“Kos penggunaan plastik adalah
lebih murah dan lebih tahan lama
berbanding bitumen. Jika hasilnya
memberangsangkan, DBKL akan
guna kaedah ini secara meluas
di kemudahan seperti taman
permainan dan laluan basikal”
katanya ketika melakukan lawatan
ke Taman Tasik Titiwangsa, baru-
baru ini.

Turut hadir dalam program
tersebut ialah Pengarah Ecocycle

MAIMUNAH meninjau projek naik taraf di Taman Tasik Titiwangsa.

Dynamic Solutions Sdn Bhd,
Datuk Seri Wan Mohd Fauzi
Wan Kamaruddin dan Pengarah
Pembangunan Perniagaan Renergy
Bumi Hijau Sdn Bhd, Sumeshini
Subramaniam.

Lawatan tersebut adalah
sebahagian daripada semakan
terhadap beberapa projek naik taraf
menggunakan bahan kitar semula,
termasuk permukaan tempat letak
kereta yang diperbuat daripada kaca

hancur merupakan inisiatif yang
dilaksanakan oleh sebuah syarikat
pemula tempatan.

Jelas Maimunah langkah ini
merupakan antara usaha berterusan
DBKL untuk menjadikan Kuala
Lumpur sebagai sebuah bandar
sifar sisa selaras dengan matlamat
kelestarian dan pembangunan
mampan.

“Kami tidak hanya menanam
pokok, tetapi bergerak aktif ke
arah amalan kelestarian yang
benar-benar berimpak dan boleh
diukur. Sasaran utama adalah
mengurangkan jumlah sisa pepejal
yang dihantar ke tapak pelupusan,”
katanya.

Beliau mendedahkan bahawa
DBKL membelanjakan sekitar RM260
juta setahun untuk pengurusan
sisa, dengan hampir 40 peratus
daripadanya adalah kos pengutipan
sahaja.

“Angka ini sangat besar dan
sepatutnya boleh digunakan untuk
menambah baik kemudahan lain

seperti pasar dan taman permainan
awam,” tambahnya.

Dalam perkembangan berkaitan,
Maimunah memaklumkan DBKL
merancang untuk mewartakan
beberapa kawasan di ibu negara
sebagai zon sifar sisa, seperti
diumumkan oleh Menteri di
Jabatan Perdana Menteri (Wilayah
Persekutuan), Datuk Seri Dr Zaliha
Mustafa pada 15 Mei lalu.

Usaha ini adalah sebahagian
daripada pelan menyeluruh untuk
menjadikan Kuala Lumpur bandar
raya lebih hijau dan berdaya tahan.
DBKL kini sedang mengenal pasti
komuniti setempat di kesemua 11
kawasan Parlimen Kuala Lumpur
yang berpotensi menyertai inisiatif
ini.

“Kami akan bekerjasama dengan
komuniti yang benar-benar komited
dalam amalan kitar semula. Lebih
baik kita libatkan mereka yang
bersedia secara sukarela kerana
ia akan memberi hasil yang lebih
optimum,” katanya. (%



